
PREDGOVOR 

     Kvalitetan, jeftin, pouzdan, siguran, poželjan, jednom riječju, tržišno 
kompetitivan proizvod predstavlja temelj razvoja i opstanka svake kompanije. Samo 
neznatan broj kompanija koje posluju i lansiraju svoje proizvode na globalnom tržištu 
ima privilegije da njihovi proizvodi nisu podložni značajnijim promjenama (strukturnim, 
kvalitativnim, funkcionalnim, …) tokom vremena, dok je velika većina kompanija 
osuđena na svakodnevnu borbu i prilagođavanje-razvijanje svojih proizvoda u skladu 
sa sve zahtjevnijim tržištem.  

U cilju postizanja, održanja ili unaprijeđenja postojećih pozicija kompanija u 
odnosu na konkurencije, kompanije su prisiljene stalnim angažmanom sistematski 
unaprjeđivati postojeće ili razvijati nove proizvode vodeći računa o iznalaženju 
kompromisa između tri bitna aspekta: cijena-kvaliteta-vrijeme, uz osiguravanje 
preduslova za postizanje određenog nivoa prilagodljivosti, odnosno, spremnosti na 
brzo reagiranje naspram zahtjeva tržišta. Navedene zahtjeve dodatno opterećuju 
činjenice da proizvodi svakim danom postaju sve kompleksniji, individualno 
prilagođeniji korisniku, inkorporiraju sve više novih materijala i tehnologija, itd.  

Brz razvoj novog, odnosno, usavršavanje postojećeg proizvoda i njegovo 
lansiranje na tržište postaju od presudnog značaja za tržišni uspjeh i predstavlja 
najpogodniji način programiranja ubrzanog rasta i razvoja kompanije. Proces razvoja 
proizvoda moguće je okarakterizirati kao dominantno timsku aktivnost u kojoj se na 
sistemski, postepeni, kumulativni, iterativni način kroz niz faza i međukoraka osigurava 
kreiranje kompetitivnog rješenja proizvoda, a kao takav zahtijeva ulaganje značajnih 
financijskih sredstava bez garancije o uspješnom ishodu cjelokupnog procesa. Stoga, 
poznavanje svih segmenata, specifičnosti, brojnih metoda i pristupa u procesu razvoja 
proizvoda predstavlja preduslov za uspješno objavljenje spomenute aktivnosti i koliko 
toliko povećava izglede za uspješnu realizaciju procesa razvoja proizvoda. 

Usprkos evidentnom značaju koji proces razvoja proizvoda ima na 
kompetitivnost kompanija, na našem govornom području veoma su oskudni literaturni 
izvori koji na sistemski način tretiraju navedenu problematiku. Uočeni nedostatak 
literature iz ove oblasti autori su iskoristili da na jednom mjestu, na sveobuhvatan 
način sistematiziraju dosadašnja parcijalna saznanja koja tretiraju problematiku 
procesa razvoja proizvoda, te dajući svoj osvrt na istu, približe čitaocu teorijske 
osnove, hronologiju aktivnosti, procesa, metode, alate i pristupe koji osiguravaju 
transformaciju imaginacije/ideje u realan tržišno konkurentan novi proizvod, pri čemu 
se usvojena saznanja također mogu iskoristiti i pri redizajniranju i unaprijeđenju 
postojećih proizvoda u cilju očuvanja/podizanja njihove konkurentnosti na tržištu.    



 

Sadržaj udžbenika prvenstveno je namijenjen studentima tehničkih fakulteta 
prvog i drugog ciklusa studija, projektantima, istraživačima, uposlenicima razvojnih 
centara, ali i svim drugim pojedincima tehničke struke koji se u svojoj svakodnevnoj 
praksi susreću sa kompleksnim pitanjima iz oblasti razvoja proizvoda, prvenstveno 
fizički opipljivih proizvoda – roba. Osim toga, udžbenik svojim sadržajem može 
poslužiti i studentima ekonomskih fakulteta u cilju potpunijeg sagledavanja 
kompleksnog procesa razvoja proizvoda i opšteg razumijevanja tehničkih detalja 
vezanih za navedeni proces, a sve u cilju njegovog uspješnijeg upravljanja i 
rukovođenja.   

Ovu priliku autori koriste da izraze svoju duboku zahvalnost i poštovanje 
recenzentima dr.sc. Milanu Jurkoviću, profesoru emeritusu (Tehnički fakultet 
Univerziteta u Bihaću) i dr.sc. Ivici Veži, red. prof. (Fakultet elektrotehnike, strojarstva i 
brodogradnje Sveučilišta u Splitu), na uloženom trudu, korisnim savjetima i 
prijedlozima koji su zasigurno doprinijeli poboljšanju kvaliteta udžbenika u cijelosti.  

Cijeneći da se rezultat svake aktivnosti može unaprijediti, biti bolji i kvalitetniji,   
autori udžbenika će sa zahvalnošću prihvatiti sve korisne primjedbe, prijedloge i 
sugestije kako bi se kvaliteta narednog izdanja podigla na viši nivo i što više je približila 
potencijalnim čitaocima.      

